
				OGASUN ETA EKONOMIA SAILA

				AGINDUA, 2019ko urriaren 28koa, Ogasun eta Ekonomiako sailburuarena, zeinaren bidez Gabriel Casado Ollero jaunaren eta Isaac Merino Jara jaunaren kargu-uztea formalizatzen baita, Euskal Autonomia Erkidegoarekiko Ekonomia Itunean jasotzen den Arbitraje Batzordeko kide izateari utzi diote eta.

				Euskal Autonomia Erkidegoarekiko Ekonomia Itunaren III. kapituluko 3. atalean Arbitraje Batzordea arautzen da, eta Itunaren 66. artikuluko lehenengo apartatuan ezartzen denez, hauek dira batzorde horren eginkizunak:

				a) Estatuko Administrazioaren eta foru-aldundien artean edo hauen eta beste autonomia erkidegoetako administrazioen artean sortzen diren auziak ebaztea, bai zerga itunduen lotura-puntuen aplikazioari dagokionez, bai administrazio bakoitzari zenbateko zatia dagokion zehazteko, Sozietateen gaineko Zerga edota Balio Erantsiaren gaineko Zerga administrazio bati baino gehiagori ordaindu behar zaionean.

				b) Banako zerga harremanetako arazo zehatzetan ekonomia-itun hau interpretatzeko eta aplikatzeko orduan administrazio interesatuen artean auzirik sortuz gero, erabakitzea.

				c) Zergadunen egoitza dela-eta sor litezkeen desadostasunak ebaztea.

				Era berean, Ekonomia Itunaren 65. artikuluaren lehenengo apartatuan xedatzen denez, Arbitraje Batzordeak hiru kide izango ditu, eta horien izendapena Ekonomia eta Ogasuneko ministroak eta Ogasun eta Ekonomiako sailburuak formalizatuko dute.

				Ogasun eta Finantzetako sailburuaren 2014ko maiatzaren 12ko Aginduaren bidez (Euskal Autonomia Erkidegoko Ekonomia Ituna onartzen duen maiatzaren 23ko 12/2002 Legean aurreikusitako Arbitraje Batzordeko kideak izendatzeko dena), Gabriel Casado Ollero jauna Arbitraje Batzordeko lehendakari izendatu zen, eta Isaac Merino Jara jauna eta Francisco Javier Muguruza Arrese jauna, berriz, batzordekide izendatu ziren.

				Bestetik, abenduaren 28ko 1760/2007 Errege Dekretuaren bidez onartutako Arbitraje Batzordearen Erregelamenduaren 5. artikuluko 3. apartatuak honako hau ezartzen du:

				«3. Arbitroek beraiek eskatuta eta legez ezarritako arrazoiengatik utziko diote kargua betetzeari.

				Arbitroen kargu-uztea Euskal Herriko Agintaritzaren Aldizkarian eta Estatuko Aldizkari Ofizialean argitaratuko da.».

				Isaac Merino Jara jaunak eta Gabriel Casado Ollero jaunak uko egin diote Ekonomia Itunean jasotako Arbitraje Batzordeko arbitro izateari. Uko horiek agindu bidez formalizatu behar dira.

				Azaldutakoa dela bide, eta Ekonomia Itunean jasotako Arbitraje Batzordearen Erregelamenduaren 5. artikuluan xedatutakoa betez, honako hau:

				XEDATZEN DUT:

				Lehenengoa.– Gabriel Casado Ollero jauna Euskal Autonomia Erkidegoarekiko Ekonomia Itunaren III. kapituluko 3. atalean jasotzen den Arbitraje Batzordeko lehendakari kargutik kentzea. Kargugabetzeak 2019ko irailaren 8tik aurrera izango ditu ondorioak.

				Bigarrena.– Isaac Merino Jara jauna Euskal Autonomia Erkidegoarekiko Ekonomia Itunaren III. kapituluko 3. atalean jasotzen den Arbitraje Batzordeko batzordekide kargutik kentzea. Kargugabetzeak 2018ko azaroaren 27tik aurrera izango ditu ondorioak.

				Hirugarrena.– Agindu hau Ogasuneko ministroari jakinaraztea.

				Laugarrena.– Agindu hau Euskal Herriko Agintaritzaren Aldizkarian argitaratzea, denek izan dezaten horren berri.

				Vitoria-Gasteiz, 2019ko urriaren 28a.

				Ogasun eta Ekonomiako sailburua,

				PEDRO MARÍA AZPIAZU URIARTE.

